
কলঙ্কৰ পাণী কিয় ঢালা, প্ৰাণনাথ?

দুৰ্যশ তোমাৰ বৰ থাকিব মৰ্ত্যত॥

প্ৰবীৰ তোমাৰ পুত্ৰ, জনাৰ জীৱন

পাৰ্থে স’তে কৰি যুদ্ধ ঘোৰ সমৰত

কৰিলে পৰাণ ত্যাগ; কি কাৰণে তুমি

শক্ৰক নকৰি নাশ আহিলা ঘৰত?

ত্ৰিজগতে কয়, নাথ! মৰণৰ ভয়

ক্ষত্ৰীয়ৰ হৃদয়ত নোৱাৰে থাকিব;

কি কি কাৰণে তুমি, ভয়ে বিপক্ষৰ

পশিলা শৰণ? নাথ! জগতে নিন্দিব!!

যোৱাঁ যোৱাঁ,—যোৱা, নাথ! ওলোৱাঁ বাহিৰ।

যুদ্ধ সাজে;—গই কৰা যুদ্ধ ঘোৰতৰ;

বিপক্ষক জিনি, কাটি শিৰ ফাল্গুনীৰ।

আদি দিয়াঁ মোক, নাথ! জুড়াওঁ অন্তৰ॥”
 এই ৰূপে বহু তুমি বুলিলা স্বামীক,

পুত্ৰৰ শোকত অতি বিয়াকুল হই;

স্বামীয়ে তোমাৰ কিন্তু শুনি নুশুনিলে,

পাণ্ডৰে সইতে যুদ্ধ নকৰিলে গই॥

সি মহা দুখত তুমি অভিমানী হই,

অকলে অকলে গ’লা ভ্ৰাতৃৰ ঘৰত

